
«Саха Өрөспүүбүлүкэтигэр
муниципальнай тэриллиилэр
сирдэрин-уоттарын тупсаран
оҥостоллорун сайыннарыыга
көмөлөһүү» хос бырагыраама
чэрчитинэн Саха сирин 100
нэһилиэгэр 4,5-тии мөлүйүөн
солкуобай көмө үп көрүллэр
буолла.

Ити сыалга-сорукка өрөспүүбүлүкэ
быйылгы бүддьүөтүгэр 450 мөлүйүөн
солкуобай тыырыллыбыта. Онон, анал
куонкуруһу ааспыт нэһилиэк 4,5
мөлүйүөнү ылар кыахтаммыта.
Куонкурус түөрт усулуобуйаттан турар:
бастакытынан, олохтоох бүддьүөттэн
утары үп уксуу (саамай дотацияҕа
олорор нэһилиэк 2%-тан итэҕэһэ суоҕу
угуохтаах диэн); иккиһинэн, сири-уоту
тупсарыныы 3 сыллаах былаана баар
буолуохтаах; үп сылын (финансовый
год) быйылгы иннинээҕи отчуота уонна
№22-ЖКХ форманан отчуот баар
буолуулара ирдэнэр. Куонкурус саҥа
бэрээдэгэ олунньу 12 күнүгэр
биллэриллибитэ. Түмүктэрэ муус
устар 7 күнүгэр тахсыбыттара.

СӨ Дьиэ-уот коммунальнай
хаһаайыстыбатыгар уонна
эниэргиэтикэҕэ миниистирэ Алексей
Колодезников этэринэн, куонкуруска
кыттыы сайаапкатын 290 муниципаль-
най тэриллии биэрбит. Киирбит
сайаапкалары сыаналааһын 31 кири-
тиэрийинэн ыытыллыбыт. Куонкуруска
кыттаннар бу субсидияны ылар кыах-
таммыт куораттары, сэлиэнньэлэри,
бөһүөлэктэри 4 категорияҕа араар-
быттар: Бастакыга оройуоннар
кииннэрэ (Хаандыга, Ытык Күөл, Орто

Халыма куората, Аллараа Бэстээх,
Чурапчы, Үөһээ Бүлүү куората, Хонуу,
Покровскай). Иккискэ киин буолбатах
куорат сэлиэнньэлэр (Жатай, Удачнай,
Алдан оройуонун Ленинскэй
бөһүөлэгэ, Нерюнгри оройуонун
Серебрянай Бор бөһүөлэгэ,
Мохсоҕоллоох). Үһүскэ киин буолбатах
сэлиэнньэлэр (маныаха ордук элбэх ‒
10 сэлиэнньэ Мэҥэ Хаҥалас
улууһуттан ылбыттар, Сунтаар уонна
Нам улуустарыттан 8-тыы уонна Бүлүү
улууһуттан 7 нэһилиэк). Төрдүскэ
Хотугу уонна Арктикатааҕы 17 муни-
ципальнай тэриллии.

Ити курдук, 4,5 мөлүйүөн
солкуобай субсидияны биһиги
улууспутуттан Аллараа Бэстээҕи
сэргэ, Майа сэлиэнньэтэ, Нөөрүктээйи,
1-кы Тыыллыма, Бүтэйдээх,
Мэлдьэхси, Томтор, Холгума,
Мөҥүрүөн, Алтан, Баатара,
Чыамайыкы нэһилиэктэрэ ылары
ситистилэр. 

Судаарыстыба бу көмөтө
туһааннаах муниципалитеттарга
судаарыстыба бүддьүөтүттэн
субсидиялары көрүү туһунан
Сөбүлэһиигэ илии баттаһыы кэнниттэн
ыытыллыахтара. Ылыллыбыт көмө
үбү олохтоох дьаһалталар суолу
оҥорууга уонна өрөмүөннээһиҥҥэ,
уулуссалары сырдатыыга, олорор сир-
уот көстүүтүн тупсарыыга,
пааркалары, аллеялары оҥорууга,
уулуссалары көҕөрдүүгэ, олорор сир-
уот көстүүтүн тупсарыы хайысхалаах
атын да үлэлэргэ туттуохтаахтар. 

бэйэбит кэр. 

2016 cыл, муус устар 20 күнэ, сэрэдэ №28 (112125)

түөрт  аҥарДыы 
мөлүйүөн 

солкуобай  баар!

тупСАрАн ОҤОруу СылА

«2014 ‒ 2017 сылларга уонна 2020
сылга диэри кэм устата тыа сирдэрин
туруктаахтык сайыннарыы» («Устойчи-
вое развитие сельских территорий на
2014 - 2017 годы и на период до 2020 года»)
диэн федеральнай сыаллаах
бырагыраама сүнньүнэн тыа сиригэр
дьиэни туттууга (атыылаһыыга)
социальнай төлөбүрдэр көрүллэллэр.  

Бырагыраама 2013 сыллаахха от ыйын 15
күнүгэр Россия Федерациятын
Бырабыыталыстыбатын 598 №-дээх
Уурааҕынан бигэргэммитэ. Бырагыраамаҕа
эдэр ыаллар уонна исписэлиистэр эмиэ
хабыллаллар. 2015 сылга бу сыалга 4
миллиард 69 мөлүйүөн солкуобай көрүллүбүт
буоллаҕына, 2016 сылга 3 миллиард 600
мөлүйүөн көрүллэрэ былааннанар.
Өрөспүүбүлүкэттэн бырагырааманы Саха
сиригэр үлэлэтиигэ 350 мөлүйүөҥҥэ сайаапка
Киин былааска түһэриллэн турар уонна
өрөспүүбүлүкэ бүддьүөтүгэр ити сыалга 250
мөлүйүөн уурулунна. 257 мөлүйүөн суумалаах
ороскуотун (үлэтин) туттааччылар бэйэлэрэ
уйуналлар. Ол гынан баран, федеральнай
бүддьүөттэн 165 мөлүйүөн көрүллэр буолла.
Онон, туттааччылар бэйэлэрэ 165
мөлүйүөннээҕи уйуналлар. 

1 кыбадыраат миэтэрэ сыаната,
ортотунан, 21 тыһыынча 500 солкуобайынан
быһылынна. Бу суумаҕа 408 дьиэ кэргэн (28
тыһыынча 560 кыбадраат миэтэрэ) олорор
усулуобуйаларын тупсарыныахтаахтар. Ол
иһигэр, 284 эдэр ыал уонна эдэр
исписэлиистэр (19 тыһыынча 992 кыбадыраат
миэтэрэ).  

СӨ Бырабыыталыстыбатын 2013 сыллаах
ахсынньы 9 күнүнээҕи 421 №-дээх
Уурааҕынан тыа сиригэр дьиэ туттууга
социальнай төлөбүрдэри биэрии нуормалара,
бырааптара бигэргэммиттэрэ. Итини
таһынан, «2012 ‒ 2020 сылларга тыа
хаһаайыстыбатын сайыннарыы уонна тыа

хаһаайыстыбатын бородууксуйатын,
сырьетун, аһын-үөлүн ырыынактарын
сүрүннээһин» диэн СӨ Судаарыстыбаннай
бырагырааматын састаабыгар «Тыа сирдэрин
туруктаахтык сайыннарыы» хос бырагыраама
оҥоһуллубута. 

Дьиэ туттууга (атыылаһыыга) көрүллэр
социальнай төлөбүрдэргэ тахсыбыт сүрүн
уларытыылар: эдэр ыалларга, исписэлии-
стэргэ бэриллэр субсидиялар тыа сиригэр
олорор гражданнарга бэриллэр субсидиялар
уопсай кээмэйдэрин 70 бырыһыаныттан
итэҕэһэ суох буолаллар; социальнай
төлөбүрдэр тыа сиригэр үлэлиир
гражданнарга бэриллэллэр; социальнай
төлөбүрдэри судаарыстыба, РФ сокуонунан,
дьиэнэн хааччыйыыга кинилэр иннилэригэр
эбэһээтэлистибэлэммит гражданнара
ылбаттар (Аҕа дойду Улуу сэриитин кыттыы-
лаахтара, байыаннай сулууспалаахтар, ис
дьыала уорганнарын үлэһиттэрэ уонна
атыттар); социальнай төлөбүрдэр бэриллэр
бэрээдэктэрэ: бастатан туран, тыа
хаһаайыстыбатыгар үлэлиир дьоҥҥо, тыа
хаһаайыстыбатыгар сыһыаннаах урбааннь-
ыттарга, олорор усулуобуйаларын тупсараач-
чыларга (маныаха, бастатан туран, дьиэ
туттааччыларга). Бу көмөнөн «2013 сылга
диэри тыа сирин социальнай сайыннарыы»
федеральнай сыаллаах бырагыраамаҕа
хабылла сылдьыбыт дьон эмиэ туһанар
буолаллар уонна испииһэктэргэ бастакы
уочарат киллэриллэллэр; атыылаһыллар
дьиэ 5 сылтан итэҕэһэ суох туһаныллыбыт
буолуохтаах; субъект ситэриилээх былааһа
тутуллубут (атыылаһыллыбыт) дьиэ бас
билиигэ докумуоннанар болдьоҕун быһар;
бырагыраамаҕа кыттар гражданнар
испииһэккэ киллэриллиилэрин бэрээдэгэ
уларытыллыбыта. Барыллаан испииһэктэр
диэн бэриллибэттэр. Түмүллүбүт испииһэктэр
үс сылга суоттанан оҥоһуллаллар.

ДьИЭ ТУТТУУГА КӨМӨ
тыА Сирин САйдыытА

Муус устар 15 күнүгэр Майа сэли-
энньэтигэр, улуус устуоруйатыгар
даҕаны бэлиэ түгэн тосхойдо: Майа
сэлиэнньэтин хабыллар-хаба
ортотугар саҥа дыбарыас-кулууп
бастакы сыбаайата үөрүүлээх
быһыыга-майгыга түһэрилиннэ. 

Улахан тутуу саҕаланар кэтэһиилээх
чаҕылхай күнүгэр үөрүүлэрин үллэстэ
элбэх киһи тоҕуоруста, түөлбэлэр бэрэ-
стэбиитэллэрэ кэлбит ыалдьыттары
барыларын арыылаах алаадьынан,
уохтаах кымыһынан, саламаатынан
күндүлээтилэр. 

«Майа сэлиэнньэтэ» МТ баһылыга
Тимофей Нестеров эҕэрдэ тылыгар биир
дойдулаахпыт «Монолит-строй» тэрилтэ
генеральнай дириэктэригэр Георгий
Егоровка бастакы сыбаайаны түһэрии
түгэнинэн махталын тиэртэ. 

2014 сылтан үлэлэһэн, эмиэ биир
дойдулаахпыт Федор Шишигин салайаач-
чылаах «Якутагропромпроект»

бырайыагы оҥорон, түмүктээн
экспертизаны ааста диэн улуус баһылыга
Николай Старостин эттэ:

‒ Ил Дархан Майаҕа кэлэ сылдьан
эппит этиитигэр олоҕурбут боротокуол
тахсыбыта. Онно култуура управлениета,
улуус, Майа дьаһалталара, СӨ
Бырабыыталыстыбата, Ил Түмэн бары
бииргэ ситимнээхтик үлэлээҥҥит кулууп
тутуллуутун тиһэҕэр тиэрдиэхтээххит
диэн сорук туруоруллубута. Нэһилиэнньэ
актыыбынайдык кыттан, инникитин
тутуубутун инвестбырагыраамаҕа
киллэртэриигэ көмөлөөн хорутуулаахтык
үлэлэһиэхпит диэн бүк эрэнэбит. Итинник
үлэлиир үөрүйэхтээхпит. Ити курдук,
биһиги Хорообут, Павловскай оскуолала-
рын туттарбыппыт, Аллараа Бэстээххэ
бассыайыннаах успуорт комплексын
бырагыраамаҕа киллэртэрдибит. 2018
сылга дыбарыас-кулууппутун туттарыыны
түмүктүүргэ дьулуһуоҕуҥ,  бары бииргэ
буолуоҕуҥ. 

Ил Түмэн дьокутаата Александр
Романов 270 мөлүйүөн солкуобайтан
тахса суумалаах тутууну саҕалыырга
норуот күүһэ, сомоҕолоһуута тирэх
буолуохтаах, күүспүтүн-кыахпытын
ылыннахпытына, тутууну тиһэҕэр
тиэрдэргэ өссө күүскэ түһүнүөхпүт диэн
баҕа санаатын эттэ. 

Бастакы сыбаайа түһүүтэ муус устар
15 күнүгэр, аан дойдуга култуура күнэ
бэлиэтэнэр күнүгэр сөп түбэһиитэ
түбэһиэхчэ буолбатах, ыра санаабыт
туоларыгар кынаттыыр элбэх киһи өйүгэр-
санаатыгар хаалар бэлиэ түгэн буоларын
бэлиэтээн култуура уонна духуобунай
сайдыы управлениетын начальнига
Сергей Холмогоров эттэ. «Кыталык»
ансаамбылы төрүттээччи Василий
Винокуров: «Үгүспүтүн дьоллообут,
үөрдүбүт-көтүппүт «Манчаарыбыт»
тиллэр күнэ үүммүтүнэн эҕэрдэлиибин»,
‒ диэн «Манчаары» киинэ тыйаатыра

турбут сиригэр тутуллар дьон-аймах
дуоһуйа сынньана кэлиэхтээх кулуубун
бастакы үөрүүлээх тэрээһинигэр кыттар
чиэс биирдэ эрэ бэриллэрин санатан эттэ.
Бу күн үөрүүлэрин үллэстэ Майа сэли-
энньэтин дьокутааттарын бэрэссэдээтэлэ
Антонина Федорова, дьокутаат Светлана
Карамзина, түөлбэ салайааччылара
кэллилэр, аахсыйаҕа актыыбынайдык
кыттарга ыҥырдылар. 

Тутуу этэҥҥэ ыытыллан, бөҕө турук-
таах дыбарыас-кулууп дьэндэйэригэр
Үрдүкү айыылартан көрдөһөн, аал уоту
оттон алгысчыт Аркадий Захаров алҕаан
амалыйда.  «Ураа!» хаһыынан, ытыс
хабыллар тыаһынан бастакы сыбаайа
түһэрилиннэ, сыбаайа буоругар Майа
олохтоохторо алгыстарын анаан туран-
нар, манньыаттары уурталаатылар,
оһуокай оройуттан тутулунна. 

Ыам ыйыгар диэри 237 сыбаайа
туруоруллуоҕа, күн-бүгүн отучча сыбаайа
олоҕун булла.  

Эмиэ бу күн Дм.Ходулов аатынан
норуот айымньытын киинигэр Майа
тэрилтэлэрин култуура уонна успуорт
эстэпиэтэтин лауреаттарын бастакы
аахсыйа-кэнсиэрэ буолла. Онно Ил Түмэн
Бастайааннай кэмитиэтин бэрэссэ-
дээтэлэ Юрий Баишев, улуус баһылыгын
социальнай боппуруостарга солбуйааччы
Иван Птицын, СӨ Үөрэҕириигэ министиэ-
ристибэтиттэн биир дойдулаахпыт Марга-
рита Петрова,  тэрилтэлэр салайааччы-
лара кыттыыны ыллылар.

Аахсыйа салҕанар. Муус устар 27
күнүгэр улуус култууратын эйгэтигэр
үлэлиир исписэлиистэр кыттыылаах иккис
кэнсиэр тэриллиэҕэ. 

Виктория бЕлОлЮбСКАЯ.     

майаҔа Дыбарыас-кулууп  
бастакы  сыбаайата  түһэрилиннэ

бэлиэ тҮгэн




